KABANATA III: PAG-AARAL AT PAMIMINTUHO





Nagtapos si Cecilio sa haiskul bilang Valedictorian ng kanyang klase noong Mayo 1949. Nais niya sanang maging isang inhinyero ngunit nakiusap ang kanyang ama na piliin ang abogasiya.  Bukod dito, ang kapatid niyang si Antonio ay nagpatala na sa kursong Inhinyeriya.


Tulad ng nabanggit na, nangupahan ang pamilya Pe ng isang apartment sa kalye Moret sa tapat ng UST at doon nanirahan ang kanilang mga anak habang nag-aral sila sa Maynila. Ang dalawang kapatid na babae ni Cecilio sa ama na sina Lydia at Conching ang siyang nag-asikaso sa kanila habang sila ay naninirahan sa apartment.  Minsan sa isang linggo, nagpapadala si Salud ng mga karne, isda, gulay at prutas na galing sa Marinduque.


Napakaganda ng samahan ng magkakapatid. Kailan man ay hindi sila nagkakaroon ng irigan o pag-aaway.  Ang mga nakatatandang kapatid ay tinulungan ang mga nakakabatang kapatid sa kanilang pag-aaral. Kayat ganoon na lamang ang pasasalamat at pagtanaw ng malaking utang na loob ng huli sa kanilang mga nakakatandang kapatid na nagsakripisyo para sila’y makapagtapos ng pag-aaral.  


Ang Unibersidad ng Santo Tomas ang napiling paaralan ni Cecilio upang siya’y kumuha ng preparatory law o pre-law.


Dahil sa nagtapos siya sa haiskul bilang valedictorian, tinanggap siya sa UST bilang isang lubos (full) na iskolar. Kaagad siyang nagpresinta sa Varsitarian, ang opisyal na pahayagan ng unibersidad. Nagkapalad naman siyang matanggap bilang tagapag-ulat (reporter).  Unti-unti siyang nahirang sa higit pang mataas na posisyon tulad ng associate news editor, news editor, at associate senior editor sa nasabing pahayagan. Dahil sa mga posisyong iyon, siya’y nakakatanggap ng allowance na siya niyang ginamit upang matustusan ang iba pa niyang pangangailangan sa kanyang pag-aaral. 


Bilang iskolar, halos walang ginugol ang kanyang mga magulang sapagkat libre ang kanyang matrikula at ito’y nagpatuloy hanggang nakapagtapos siya ng kursong Batas sa UST.


Sa UST niya natunghayan ang isang kakaibang paligid. Ang pilosopiya ng unibersidad ay nakabatay sa relihiyong Katoliko.  Umiral kay Cecilio ang kanyang pagiging free thinker kayat siya ay madalas makipagdebate sa kanyang mga propesor, lalo na yaong mga nagtuturo ng teyolohiya. 


Ngunit noong nasa pangalawang taon na siya ng pre-law,  naging propesor niya sa teyolohiya si Propesor Pilar Gonzalez.  Siya ang unti-unting nagbigay ng liwanag kay Cecilio.  Hindi lamang niya sinagot ang lahat ng katanungan ni Cecilio kundi  pinahiram rin niya ito ng mga aklat tungkol sa relihiyon. 


Makalipas ang ilang panahon, si Propesor Gonzalez ay naging alagad ng Diyos sa Kongregasyon ng Holy Spirit. Di naglaon, siya’y naging probinsyal ng nasabing kongregasyon.  


Dahil uhaw si Cecilio sa katotohanan, namalagi siya sa aklatan ng unibersidad.  Pagkaraan ng ilang buwan, tinanggap niya ang relihiyong kanyang kinagisnan ng buong pagpapakumbaba.  Tumibay ang kanyang paniniwala sa Maykapal, paniniwalang galing sa kumbiksiyon.  Dito niya labis na hinagaan ang ganda ng relasyon ng tao sa Diyos at ng tao sa kapwa niya tao.  Siya ay nagsimulang bumili ng mga aklat tungkol relihiyon.  Ilan sa kanyang koleksiyon ay ang Summa Theologica, apat na bahagi ng primer of theology, mga bahagi ng Summa Contra Gentiles ni Santo Tomas, apat na bahagi ng pastoral and moral theology, maraming bahagi ng pilosopiya ni Frederick Coppleston, mga isinulat ni San Agustin tulad ng City of God at Confessions, mga ilang bahagi ng liturgical books tulad ng Church Vestments and Furniture, Eastern and Western liturgies, mga isinulat ni Santa Teresa de Avila, San Juan de la Cruz at iba pa.  


Noong Disyembre 2000, may anim na daang libro sa kanyang koleksyon ang inihandog namin sa aming parokya sa Damar Village.  Ito ang bumuo ng Justice Cecilio L. Pe Memorial Library.


Noong unang dalawang taon niya sa Pre-Law, naging pangulo siya ng kanyang klase at ispiker ng House of Representatives.  


Hindi lamang ang kanyang mga aralin sa pre-law ang kanyang pinagtuunan ng pansin. Higit na mas marami ang kanyang pinagka-abalahan – ito ay ang mga extra-curricular activities. Di lamang siya pangulo ng klase, naging pangulo din siya ng Student Catholic Action (SCA), news editor at di-kalaunan, senior associate editor ng Varsitarian, pangulo ng Holy Name Society, pangulo ng Law Student Council, patnugot ng Law Review at 1955 Thomasian at pangulo ng Central Board of Students.  


Bumuo ng mga grupo ang mga SCA units sa Maynila at naging pangulo siya ng Archiocesan Student Catholic Action Zone II.


Sa kabilang dako, noong taong 1953, pagkatapos ko ng haiskul sa St. Joseph’s College, pinili ko rin ang UST upang kumuha ng kurso sa kolehiyo. Dahil nagtapos ako sa haiskul bilang salutatorian nabigyan din ako ng iskolarsip.  Ang nais ko sanang kurso ay Medisina, subalit tinutulan ito ng aking ina dahil sa napakahaba daw ng kursong ito.  Pumayag na lamang akong kumuha ng kursong AB (Bachelor of Arts).  Ang dalawang taon ng nasabing kurso ay isinasama sa Pre-Law.  


Naging abala din ako sa aking pag-aaral.  Hindi ko naiwasan na sumali sa ibat-ibang extra curricular activities.  Naging pangulo ako ng klase, ng Student Catholic Action ng kolehiyo ng Liberal Arts at pagkaraan ng dalawang taon ay naging pangulo ng UST Student Catholic Action at Pax Romana, sponsor ng UST Corp of Cadets, Pangulo ng Lambda Alpha Sigma, Kalihim ng UST Central Board of Students at kalihim ng Liberal Arts Student Council.


Ang Central Board of Students na binubuo ng mga kinatawan sa ibat ibang kolehiyo ng unibersidad ay nagdaos ng kanilang taunang halalan. Bawat kolehiyo ay may kani-kaniyang bilang ng kinatawan na ang batayan ay ang populasyon ng mga mag-aaral sa bawat kolehiyo ng unibersidad. 


Si Cecilio ay isa sa mga kumakandidato bilang pangulo at kumakatawan sa Law. Ako naman ay nagkataong kinatawan ng kolehiyo ng Liberal Arts. Marami ang may palagay na mahihirapan ang sinumang kumandidato bilang pangulo dahil ang kinatawan ng kolehiyo ng Medisina ay tumatakbo din sa pagka-pangulo.  Ang kadahilanan nito ay ang mga mag-aaral mula sa Medisina ay higit na nakakalamang sa bilang kaysa sa sa mga mag-aaral mula sa Batas na kakaunti ang populasyon kapag inihambing sa Medisina. 


Isang gabi, noong buwan ng Hulyo 1954, nagtungo si Raul Gonzalez sa aming bahay sa Don Quijote kasama si Cecilio,  upang magampanya. Ito ang unang pagkakataong nagkita kami ni Cecilio.  Pamilyar na siya sa akin dahil palagi kong nababasa ang kanyang mga artikulo sa Varsitarian.  


Si Raul ay naging miyembro ng Tanodbayan at kasalukuyang kinatawan ng Iloilo sa ating Kongreso.


Kaagad kaming nagkapalagayan ng loob. Ipinangako ko sa kanila ni Raul ang aking boto. Nakaramdam ako ng kakaibang kaligayahan sa aming pagtatagpong iyon.  


Ito kaya ay pag-ibig sa unang pagkikita? 


Dumating ang araw ng halalan.  Lahat kami ay nakadama ng pangamba at pag-aalinlangan. Walang makapagsabi kung sino ang magwawagi. Sa aming palagay, mahihirapang matalo ang kinatawan ng Medisina sapagkat  lima na kaagad ang boto na magmumula sa kolehiyo nila samantalang dalawang boto lamang ang magmumula sa kolehiyo ng Batas. Nakasanayan din ng mga kolehiyo ng Parmasiya at Narsing na laging kumampi at bumoto para sa Medisina.  


Dumating ang araw ng bilangan.  Halos walang humihinga sa amin habang binabasa ang mga pangalan ng mga kandidato.  Unti-unting nadadagdagan ang bilang ng mga boto ng bawat kandidato.


Patas pa ang bilang.  Isa na lamang botong hindi pa nababasa. Takot at pangamba ang aming naramdaman habang hinihintay na buksan ang kahuli-hulihang balota. 


Ang pangalan ni Cecilio ang siyang huling tinawag at binasa!  Siya ang nanalo bilang pangulo ng Central Board of Students!  Napalundag kaming lahat sa tuwa.  Nanalo si Cecilio ng isang boto lamang.  


Dahil sa pareho ang ginagalawan naming mga samahan, hindi maiiwasan ang lagi namin pagkikita.  Regular ang mga miting ng CBS at maraming mga gawain ang Student Catholic Action.  	Minsan, nagkaroon ng raling pang-relihiyon sa Luneta at kaming dalawa’y dumalo. Hindi namin sukat akalaing uulan.  Mabuti na lamang at may dala akong payong kayat pinasukob ko siya. Inihatid niya ako sa aming tahanan at ipinahiram ko naman sa kanya ang aking payong sa kanyang pag-uwi. Ang pangyayaring iyon ang naging simula ng kanyang regular na pagbisita sa akin sa aming tahanan.  


Nang matapos ang taong 1954, kami ay naging magkasintahan na.  Maraming mga pagtitipon ang aking dinaluhan na kasama siya tulad ng class party, junior-senior prom, graduation ball at iba pa.


Nagtapos si Cecilio ng abogasiya noong Marso 1955 bilang Valedictorian. Ako noon ay nasa ikatlong baytang lamang ng kolehiyo.  Ilan sa mga kasama niya sa Law Class ‘55 ay sina Pacifico A. Castro, Raul Gonzalez, Bernardo Pardo, Vicente Torres, Luis Guerrero, Oswaldo Agcaoili, Oscar Leviste, Rosario Lopez, Emilio Rebueno, Ramon Nisce, Pompeyo Realuyo at iba pa.


Dumalo ako sa kanyang pagtatapos at doon ko nakilala ang kanyang mga magulang at mga kapatid.  Nagkaroon ng kaunting salu-salo sa kanilang apartment sa kalye Moret, distrito ng Sampaloc.


Nanatili pa ako sa UST ng dalawa pang taon hanggang 1957.  Samantala, si Cecilio ay umuwi sa Gasan, Marinduque.  Habang naroon siya, napag-alaman niya ang kahabag-habag na kalagayan ng mga manlulukad ng niyog. Tinangka niyang tumulong sa pamamagitan ng pagtatatag ng isang kooperatiba upang magkaroon ng representasyon ang mga manlulukad laban sa mga makapangyarihang mga kuprado ng niyog. Ang mga ito ang nagdidikta at nagmomonopoliya ng mga produktong niyog sa probinsya ng Marinduque. Ilang buwan din kaming hindi nagkita. Talagang pinangatawanan niya ang pagtulong sa mga manlulukad.  Ang proyektong ito ay hindi nagtagumpay dahil sa kakulangan ng pagpupunyagi ng mga manlulukod.  Takot din ang naghari sa huli dahil marami sa kanila ay malaki ang mga pagkakautang sa mga mayayamang kumprado ng niyog.


Pagkaraan ng isang taong pananatili sa Marinduque, lumabas ang resulta ng pagsusulit sa Bar. Nakapasa si Cecilio.  Naisipan niyang bumalik ng Maynila.  Naglakas-loob siyang magpraktis ng abogasya.  


Nagtatag sila ni Eleuterio Joaquin ng bupete sa Borja Building sa Abenida Rizal.  Subalit hindi nagtagal ang kanilang partnership. Sa hindi inaasahang pangyayari, nakabilang si Ely sa mga namatay nang bumagsak ang sinasakyan nilang eroplano patungong Ilocos. Kasama rin niya ang kanyang kapatid na pari na magbibigay sana ng rolyo sa mga kursilyo sa Ilocandia.  


Di-naglaon, lumipat ng opisina si Cecilio sa Aurea Building na nasa Abenida Rizal.  Naging katulong niya sa kanyang bupete ang isang abogado, si Domingo Cecilio.


Naisipan ng mga namumuno ng Student Catholic Action na nakatapos na ng pag-aaral na magtatag ng isang samahan na tinawag nilang “ASCA” o Alumni of Student Catholic Action. Binasbasan ng Archdiocese ng Maynila ang nasabing samahan. Ang mga miyembro nito ay galing sa iba’t ibang kolehiyo at pamantasan sa Pilipinas. Maraming gawain ang pinagplanuhan ng grupong ito.  Si Cecilio ang hinirang nilang pangulo ng samahan.  Ilan sa mga naging opisyales ng ASCA ay sina Araceli Salazar, Betty Ildefonso, Nena Baretto, Romy Co, Spanky Perez, Nandy Pacheco, Frankie at Rory Eismendi, Herminio Astorga, Vicky Pineda, Raul Gonzalez, Eleuterio Joaquin, Zenia Rebong, Cecile Aligaen, Raul Hernandez, Tony Barreiro, Rudy Yviernes, Mamerto Bantin, Oscar Balagot at iba pa.


Naging aktibo ang Alumni of Student Catholic Action.  Layon ng samahan na palaganapin ang malugod na pagsasamahan ng mga lider ng mga batang propesyonal.  Ipinakikita dito na hindi magkatunggali ang pagiging mabuting Kristiyano at matagumpay na propesyonal bagkus tinutulungan ang mga nasabing propesyonal na magsulong ng mga gawain na ika-uunlad ng bansa at tuloy maging mahusay na mga mamamayan.


Noong una, kakaunti pa ang kasapi ng samahang ASCA ngunit pagkaraan ng ilang taon, naging higit na mas marami ang sumapi mula sa iba’t ibang kolehiyo at pamantasan sa Pilipinas.  Ayon sa pinalaking listahan ng mga kasapi na ibinahagi sa akin ni Gng. Lenia “Nene” Rebong Co, ang mga sumusunod ay naging kasapi ng ASCA – mula sa UST:  Romeo Co, Enrique Sygma, Jimmy Asencio, Antonio Barreiro, David Castro, Pacifico A. Castro, Francisco Eszmendi, Raul Gonzalez, Betty Ildefonso, at Reynaldo Pacheco; 


Mula sa San Beda:  Raul Contreras, Tomas Gomez III, Rosita Mauhit, Enrique Perez, Raul Roco, Leonardo Tancuan, Jr., Rene Saguisag, Jose Villanueva at Franscico Roa;


Mula sa De La Salle University:  Ernesto Lagdameo, Placido Mapa, Jr., Bernardo Villegas at Manolito Vitug;


Sa University of the East: Baltazar Endriga, Carlos Alindada, Renato Luz, Deo Manalo at Corazon de la Paz;


Sa Philippine Women’s University:  Zenia Rebong, Alma Belardo, Edith Oliveros, Lulu Ilustre, Aurora Eubinag, Gennie Quepo Jota;


Sa College of the Holy Spirit:  Vicky Pineda Garchitorena, Nena Baretto, Mary Jane Ortega, Dolores Quimpo, Lane Aldana, at Teresita Nitorreda;


Sa St. Theresa’s College:  Asuncion David at Yoland Fenix Bacani;


Sa St. Paul’s College: Estelita Juco at Consuelo Puyat;


Sa Ateneo de Manila University:  Raul Goco, Jorge Lorredo, Max Soliven at Jose Ortiz;


Sa Far Eastern University: Herminio Astorga, Artemio Panganiban, Mamerto Barratin, Claire Pau Palma at Rudy Yviernes;


Sa St. Scholastica’s College:  Araceli Salazar, Chona Tinio at Cecile Aligaen;


Sa University of the Philippines: Amado Luis Lagdameo, Federico Alikpala, Jr.  at Lorna Patajo;


Sa Assumption College:  si Marietta Primicias; at  sa St. Joseph’s College: si Sonia Malasarte.

Kabanata III





Sa Iyong Mga Kamay

